
〈如虺隤之馬。鞭策無由。必不足負荷十連之寄。而陛下眷憐簮履。所以自逺而近之意。尤非辠盭之餘所可稱辱。政恐襟帶江湖之地。為今樂國。豈〉

〈容綿薄材力之人。得以冐居。頫伏捫心。如憑淵谷。臣愚欲望皇帝陛下赦其三瀆之僣。矜其一誠之愚。且今少安叢祠。以靖晚節。特寢今未改知隆〉

〈興府恩命。庶幾授受進退。不咈輿言。不勝萬幸。范石湖大全集辭免知建康府劄子　佳尚書省劄子三省同奉聖㫖范成太差知建康府疾速赴〉

〈行在奏事訖之任。臣間命震驚。罔知所措。臣聞。覆載二儀之至公。不獨私於一物。爵禄衆賢之所共。難併萃於非才。臣去春蒙恩。閫制海郡。治行亡〉

〈狀。考幽當黜。廼二月庚子詔書。忽被誤渥。職臣祕殿。臣皇懼不敢當。即已陳情控免。俞音未下。又付留鑰。中外觀聴。雜然甚驚。凡所謂量才不肖。揣〉

〈分宜休。在臣循省所當辭避之說。皆未敢縷如以瀆天威。但方陛下總核名實。登崇俊良之時。而何物么麽。浹辰之間。洊汙除書。未及滿𡻕。再煩臨〉

〈遣。屈天地之私恩。摟衆賢之所共。眞才實能。於此猶懼。况如臣者。政使貪榮冐寵。豈不外憚煩噴。内虞疾顛。積此凌競。何敢下拜。伏望聖慈。委照孤〉

〈危。收還成渙。改圖碩望。俾護北門。則公朝不玷於選掄。小已亦寬於憂畏。所有恩命。臣未敢祗受。取進止。　再辭免知建康府劄子　臣比奏辭免〉

〈差知建康府。伏奉詔書賜臣不允者。臣跽讀訓詞。感深涕泣。載念臣遭遇聖明。早蒙識擢。盖嘗不量亡似。許國馳驅。陛下過聴。假臣麾節。填拊方外。〉

〈四方萬里。臣未嘗敢輙辭。今又以執政寵名。居守留鑰。造廷得覲。過蒙上家。閫外榮遇。殆。冠平生。而臣方且彷徨憂畏。稽留詔書。不敢下拜者。盖其〉

〈怵惕危悃不止。於浹旬疊組。非所堪任而已。縁臣尫羸蚤衰。疾痛日深。實恐有誤委寄。兼僥踰已甚。常慮挻灾。亦不可更尸腆禄。又臣妻族魏氏。見〉

〈居溧水宣城之間。皆係所部。豈無爪李之嫌。積此凌競。不遑寧處。須不免再干方命之誅。陳情控免。伏望聖慈矜炤危悃。收還成命。如未許。即就外〉

〈祠。别乞改差一小郡。使為陛百拊摩鰥寡。圖報萬一。臣仰恃君父寬𡩖之恩。用敢盡布腹心。干冐天威。無任昧死。所有恩命。臣未敢祗受。取進止。史〉

〈浩鄮峯眞隱浸録辭免陰知成都府劄子臣一个草茅。本𡸁佗技。頃者效官學省。誤蒙太上皇帝擢侍潜邸。執經在列。誦說無補。誠不自意乃辱〉

〈陛下非常之知。每陳管見。必賜褒嘉。學者傳閒以為歆𧰟。洎陛下龍飛在御。邦命惟新。而臣復縁舊恩。驟升近列。日陟月遷。以至輔相。度越諸老。超〉


〈躐衆材。名迹湮㣲。羣心不服。謗議沸騰。幾不自保。仰賴陛下委照孤忠。始終芘護。逮及乞身東歸得請之後。物論不置。荷陛下一意保全。畀以隆職。〉

